
ԱՐՁԱՆԱԳՐԱՅԻՆ  ՈՐՈՇՄԱՆ
Տեղական ինքնակառավարման մարմինների լիազորությունների

(աղբահանության և սանիտարական մաքրման աշխատանքների  մասով)
իրականացման գործընթացի ուսումնասիրության արդյունքների վերաբերյալ 

Կոշտ կենցաղային թափոնների կառավարումը Հայաստանում 

Բովանդակություն
Օրենսդրական շրջանակները 

Ինստիտուցիոնալ կառուցվածքը 
Աղբավայրերի և թափոնների տեղադրման վայրերի ստեղծման և շահագործման ընթացակարգը
ՀՀ մարզերում աղբահանության և սանիտարական մաքրման աշխատանքների  
իրականացման ուսումասիրությունների արդյունքները
Բնագավառում առկա հիմնախնդիրները 

Համակարգի բարեփոխմանն ուղղված  առաջարկվող քայլերը 

Օրենսդրական շրջանակները 
Հայաստանի Հանրապետությունում գործում է 
· Հայաստանի Հանրապետության Սահմանադրությունը

· «Թափոնների մասին» ՀՀ օրենք (2004թ.)
· «Աղբահանության և սանիտարական մաքրման մասին» ՀՕ-237-Ն օրենքը (15.06.2011թ.), 

·  «Տեղական ինքնակառավարման մասին» ՀՀ օրենք (2002թ.) , 
· «Երևան քաղաքում տեղական ինքնակառավարման մասին» ՀՀ օրենք, 
· «Շրջակա միջավայրի վրա ազդեցության փորձաքննության մասին» ՀՀ օրենք (1995թ.)
· «Տեղական տուրքերի և վճարների մասին» Հայաստանի Հանրապետության օրենք և իրավական այլ ակտերով:

«Թափոնների մասին» ՀՀ օրենքը կարգավորում է

· Թափոնների հավաքման, փոխադրման, պահման, մշակման, օգտահանման, հեռացման, ծավալների կրճատման և դրանց հետ կապված այլ հարաբերություններ:
· Մարդու առողջության և շրջակա միջավայրի վրա բացասական ազդեցության կանխարգելման իրավական և տնտեսական հիմքերը: 
Սահմանում է.

· Թափոնների գործածության ոլորտում պետական կառավարման և տեղական ինքնակառավարման մարմինների իրավասությունները:

· Թափոնների գործածության ոլորտում հիմնական գործառույթները և սուբյեկտների իրավունքները և պարտականությունները:

· Թափոնների գործածության ոլորտում վերահսկողությունը և իրավախատումների համար պատասխանատվությունը:

«Աղբահանության և սանիտարական մաքրման մասին» ՀՀ օրենքը կարգավորում է 
· աղբահանության և սանիտարական մաքրման հետ կապված հարաբերությունները,
 Սահմանում է.

· աղբահանության և սանիտարական մաքրման գործընթացի կազմակերպման սկզբունքները, 

· աղբահանության վճարը, դրա դրույքաչափերը, 

· վճարողների շրջանակը, նրանց իրավունքները և պարտականությունները, 

· վճարման կարգը, պատասխանատվությունը չվճարելու, պարտա
վորությունները չկատարելու կամ ոչ պատշաճ կատարելու համար, 

· տեղական ինքնակառավարման մարմինների լիազորությունների իրականացման կարգը
աղբահանության և սանիտարական մաքրման կազմակերպման բնագավառներում:

Ինստիտուցիոնալ շրջանակները
Թափոնների  կառավարման ոլորտում պետական կառավարման մարմինները և դրանց իրավասությունները

Թափոնների գործածության ոլորտում բնապահպանության բնագավառի պետական կառավարման լիազորված մարմին է ՀՀ բնապահպանության նախարարությունը, որի կազմում գործում են.
· Աշխատակազմի վտանգավոր նյութերի և թափոնների քաղաքականության բաժին (բնապահպանության ոլորտում իրականացնում է վտանգավոր քիմիական նյութերի ու թափոնների պետական կառավարումը)
· Բնապահպանական պետական տեսչությունը 
· Թափոնների և մթնոլորտ արտանետումների կառավարման  գործակալությունը 
· «Թափոնների ուսումնասիրության կենտրոն» ՊՈԱԿ-ը
ՀՀ բնապահպանության նախարարությանը վերապահված են 
· թափոնների գործածության ոլորտում նպատակային ծրագրերի կազմման. 
· թափոնների պետական հաշվառման իրականացման. իրավաբանական անձանց և անհատ ձեռնարկատերերի համար թափոնների տեղադրման սահմանաքանակների հաստատման.
·  վտանգավոր և արգելված թափոնների ցանկերի կազմման.
·  ըստ վտանգավորության դասակարգված թափոնների ցանկի սահմանման.  
· վտանգավոր թափոնների անդրսահմանային փոխադրումների թույլտվությունների տրամադրման վերաբերյալ առաջարկություններ ներկայացնելու. 
· թափոնների գործածության օբյեկտների տեղադրման վայրերի վերաբերյալ համաձայնություն տալու. 
· թափոններ արտադրողների կազմած` թափոնների անձնագրերի համաձայնեցման.  թափոնների գոյացման ծավալների վերաբերյալ տեղեկատվական բանկի ստեղծման, 
· օրենքով սահմանված կարգով թափոնների գոյացման, մշակման, օգտահանման, տեղադրման և հեռացման ժամանակ պոլիգոնների, համալիրների, շինությունների և այլ հատուկ հատկացված վայրերի կամ օբյեկտների շինարարության, վերակառուցման և շահագործման նախագծային փաստաթղթերի ու համալիր ծրագրերի պետական բնապահպանական փորձաքննության իրականացման.
·  թափոնների պետական կադաստրի վարման. 
·  սակավաթափոն և անթափոն տեխնոլոգիաների վերաբերյալ այլ գերատեսչությունների հետ տեղեկատվության փոխանակման. 
·  թափոնների գոյացման, վերամշակման ու օգտահանման օբյեկտների և հեռացման վայրերի ռեեստրների կազմման, վարման, ինչպես նաև մոնիթորինգի (մշտադիտարկման) իրականացման, 
· թափոնների գործածության ոլորտը կարգավորող իրավական ակտերի նախագծերի մշակման և իր իրավասության սահմաններում գերատեսչական իրավական ակտերի ընդունման. 
·  թափոնների գործածության ոլորտում միջազգային համագործակցության և թափոնների անդրսահմանային փոխադրման հարցերով միջգերատեսչական միջազգային պայմանագրերի կնքման, միջազգային կազմակերպությունների և օտարերկրյա իրավասու պետությունների հետ թափոնների գործածության ոլորտում տեղեկությունների փոխանակման և ՀՀ օրենսդրությամբ  նախատեսված այլ լիազորություններ: 
Առողջապահության բնագավառի կառավարման լիազորված մարմին է ՀՀ առողջապահության նախարարությունը՝ 
· թափոնների գործածությանը վերաբերող նորմատիվատեխնիկական փաստաթղթերում մարդու առողջության համար անվտանգության պահանջների մշակման,  
· թափոնների գոյացման, հավաքման, փոխադրման, պահման, մշակման, օգտահանման, հեռացման, վնասազերծման և թաղման ընթացքում մարդու օրգանիզմի վրա վնասակար ու վտանգավոր ազդեցության բացառման նպատակով սանիտարական և հակահամաճարակային կանոնների ու նորմերի, հիգիենիկ նորմատիվների մշակման և դրանց պահանջների կատարման նկատմամբ վերահսկողության իրականացման. 
· թափոնների բացասական ներգործությունից մարդու առողջության պաշտպանության միջոցառումների գերակա ուղղությունների մշակման,

·   թափոնների գործածության օբյեկտների տեղադրման վայրերի սահմանման վերաբերյալ համաձայնություն տալու, 
· թափոններից ստացվող արտադրանքի նկատմամբ սանիտարահիգիենիկ պահանջների սահմանման, 
·  հիգիենիկ եզրակացության տրամադրման. 
· ըստ վտանգավորության դասակարգված թափոնների ցանկի կազմմանը մասնակցելու և ՀՀ օրենսդրությամբ  նախատեսված այլ լիազորություններով:

ՀՀ քաղաքաշինության նախարարության հիմնական իրավասությունը՝ աղբավայրերի և թափոնների տեղադրման վայրերի ստեղծման ծրագրերի մշակումը և իրականացումը:  

ՀՀ տարածքային կառավարման մարմինների հիմնական իրավասությունները իրենց վարչական տարածքի սահմաններում՝ 

· տարածքային նշանակության ծրագրերի կազմումը և դրանց իրականացման համակարգումը 

· թափոնների տեղադրման վայրերի լիազորված պետական մարմինների հետ համաձայնեցված թույտվությունների տալը 

· չհսկվող և չարտոնագրված աղբավայրերի վերացումը 

· աղբահանության նկատմամբ հսկողության իրականացումը 

Տեղական ինքնակառավարման մարմինների հիմնական իրավասությունները՝ 

· Կազմակերպում է աղբահանությունը և սանիտարական մաքրումը:

·  Իրականացնում է հսկողություն աղբահանության նկատմամբ:

·  Կազմում է տարածքների սանիտարական մաքրման սխեմաները:

·  Իրականացնում է չհսկվող և չարտոնագրված աղբավայրերի վերացումը: 

·  Կազմակերպում է ռեսուրսային արժեք ունեցող ոչ վտանգավոր 
թափոնների հավաքման գործընթացին բնակչության մասնակցությունը:


Աղբավայրերի և թափոնների տեղադրման վայրերի ստեղծման և շահագործման ընթացակարգը
Հայաստանի Հանապետության օրենսդրությամբ աղբավայրերի և թափոնների տեղադրման վայրերի արտոնագրում չի սահմանվում:

Հայաստանի Հանապետության տարածքում առկա են Խորհրդային տարիներից մոտ 60 կոմունալ աղբավայրեր (շուրջ 250 հեկտար տարածք) հիմնականում քաղաքային համայնքներում, որոնք ներկայումս չեն համապատասխանում ժամանակակից քաղաքաշինական, սանիտարահիգիենիկ և բնապահպանական նորմերի պահանջներին և ՀՀ բնապահպանական նախարարության կողմից աղբավայրի վերաբերյալ նախագծային փաստաթղթերի փորձաքննություն չեն իրականացվել, քանի որ  «Շրջակա միջավայրի վրա ազդեցության փորձաքննության մասին» ՀՀ օրենքը ընդունվել և ուժի մեջ է մտել 1995-ից:
ՀՀ գործող օրենսդրության պահանջների համաձայն ՀՀ տարածքում նոր կառուցված միայն Ալավերդու քաղաքային համայնքի աղբավայրն է, որի կառուցման համար ծախսվել է  142 մլն դրամ:
Աղբավայրերի ստեղծման ընթացակարգը հետևյալն է. 
· Աղբավայրերը էներգետիկայի, տրանսպորտի, կապի, կոմունալ ենթակառուցվածքների օբյեկտների նպատակային նշանակության (կատեգորիաների) /հոդված 6. 4) ենթակետ/. կոմունալ օբյեկտների գործառնական նշանակության հողամասեր են /հոդված 18/ համաձայն    ՀՀ  հողային օրենսգրքի ՀՕ-185  /4 հունիսի 2001 թ./: 

· Տեղական ինքնակառավարման մարմինները համայնքի վարչական սահմանում սույն օրենսգրքի դրույթներին և համայնքի (բնակավայրի) գլխավոր հատակագծին (այսուհետ` գլխավոր հատակագիծ), քաղաքաշինական գոտիավորման նախագծին ու հողերի օգտագործման սխեմային համապատասխան նոր աղբավայրի կազմակերպման համար ընտրված հողամասը համաձայնեցնում են լիազոր մարմինների` ՀՀ բնապահպանության, ՀՀ առողջապահության և ՀՀ քաղաքաշինության նախարարությունների և տարածքային կառավարման մարմինների հետ ՀՀ օրենսդրությամբ սահմանված կարգով: 
· Աղբավայրերի տեղադրումը իրականացվում է ՀՀ Նախագահի 2009 թվականի մայիսի 6-ի NՆԿ 68-Ա կարգադրությամբ հաստատված Եվրոպական հարևանության քաղաքականության Հայաստանի Հանրապետություն-Եվրոպական միություն գործողությունների ծրագրի կատարումն ապահովող միջոցառումների  և ՀՀ կառավարության 2008 թվականի օգոստոսի 14-ի N33 արձանագրային որոշմամբ հավանության արժանացած «Հայաստանի Հանրապետության շրջակա միջավայրի պահպանության գործողությունների երկրորդ ազգային ծրագրի» շրջանակներում նախատեսված աղբավայրերի, մասնագիտացված պոլիգոնների, աղբի վերաբեռնան կայանների և վերամշական ենթակառուցվածքների տեղադրման մշակվելիք ծրագրին համապատասխան: Մինչև նշված ծրագրի իրականացումը փոքր բնակավայրերը սպասարկելու համար կազմակերպվում են փոքր պարզունակ աղբյուսներ աղբի ժամանակավոր տեղադրման ու մեկուսացման համար` շրջակա միջավայրի պահպանության միջոցառումների իրականացմամբ: Այդ աղբյուսները ապագայում կարող են վերակառուցվել վերաբեռնման կայանների: 
· Աղբավայրերը տեղադրվում են քաղաքների և բնակավայրերի սահմաններից դուրս` բնակելի շենքերից ոչ պակաս 500 մ հեռավորության վրա: Աղբավայրի սանիտարական պահպանման գոտու լայնությունը ընդունվում է ըստ ՍՆԻՊ 2.07.01-89 «Քաղաքաշինություն: Քաղաքային և գյուղական բնակավայրերի հատակագծում և կառուցապատում» շինարարական նորմերի պահանջների: 
Բացի նշվածը, ՀՀ օրենսդրության համաձայն անհրաժեշտ է
· աղբավայրերի կառուցապատման նախագծի մշակում համաձայն ՀՀ կառավարության 21.12.1998թ. «Բնակելի, հասարակական, արտադրական շենքերի ու շինությունների նախագծերի մշակման, փորձաքննության, համաձայնեցման, հաստատման և փոփոխման կարգը սահմանելու մասին» թիվ 812 որոշման և 
· ՀՀ քաղաքաշինության նախարարի 2009 թվականի դեկտեմբերի 29-ի  N321-Ա հրամանով հավանության է արժանացած «Աղբավայրերի նախագծում և շահագործում» ձեռնարկի: 
· Իսկ աղբավայրի շահագործումն իրականացնել համաձայն ՀՀ առողջապահության նախարարի 2009 թվականի դեկտեմբերի 22-ին «Բնակավայրերի տարածքների սանիտարական պահպանման, սպառման, թափոնների հավաքմանը, պահմանը, փոխադրմանը, մշակմանը, վերամշակմանը օգտահանմանը, վնասազերծմանը և թաղմանը, բնակավայրերի տարածքների սանիտարական պահպանման, սպառման թափոնների գործածության ոլորտում աշխատանքներ իրականացնող անձնակազմի աշխատանքային անվտանգությանը ներկայացվող հիգիենիկ պահանջներ» N2.1.7.002-09 Սանիտարական կանոններ և նորմերը N25-Ն հրամանի :
· Աղբավայրերը շահագործվում են հետևյալ սխեմայի համաձայն

ՀՀ մարզերում աղբահանության և սանիտարական մաքրման աշխատանքների
իրականացման ուսումասիրությունների արդյունքները
ՀՀ մարզպետարանների կողմից ներկայացված ՀՀ համայնքներում աղբահանության և սանիտարական մաքրման աշխատանքների  վերաբերյալ տեղեկատվության ամփոփված արդյունքներից աղյուսակ 1, ակնհայտ է հետևյալը. 

ՀՀ մարզերի 914 համայնքներից  աղբահանություն  է իրականացվում 516 համայնքներում, որոնցից  ավագանու որոշմամբ հաստատված

· աղբահանություն և սանիտարական մաքրում իրականացնելու սխեմա ունեն 294 համայնք, 

· աղբահանության վճարի դրույքաչափեր ունեն 190 համայնք,
· թափոնների գոյացման, մշակման ու օգտահանման օբյեկտների և հեռացման վայրերի գրանցամատյաններ ունեն և վարում 19 համայնքներ:
· 144 համայնքներում աղբահանության և սանիտարական մաքրման գործընթացը իրականացնում են կազմակերպությունները 
·  419 համայնքներում իրականացվում են համայնքի միջոցներով
· ՀՀ մարզերում գոյանում է 466314 տ կենցաղային աղբ /տարվա կտրվածքով: 
· 398 համայնքներում աղբահանություն  գործընթաց չի իրականացվում,
ՀՀ մարզերի աղբահանություն  իրականացնող 516 համայնքներից 331 համայնքներում աղբը հավաքվում է զանգով: 
Առկա են
· կոշտ կենցաղային թափոնների տեղադրման վայրեր (աղբավայրեր)
1. օրենսդրության  համաձայն տրված թույլտվություններով թվով 242 աղբավայր` 1344 հա տարածք, 
2. պաշտոնապես չգրանցված 196 աղբավայր` 171.2 հա տարածք:

· վտանգավոր թափոնների տեղադրման վայր
ՀՀ Լոռու մարզում, 1` 2 հա տարածքով` օրենսդրությամբ սահմանված կարգով թույլատրված, գույքագրված:

Փաստացի հավաքագրվող աղբահանության համար վարձավճարի դրույքաչափը
· ֆիզիկական անձի համար 0.05-0.8 հազ. դրամի սահմաններում,
· իրավաբանական անձ 0.025 -5.175-20.0 հազ. դրամ սահմաններում:
2011 թվականին աղբահանության համար վարձավճարներից 
· համայնքային բյուջե մուտքագրվել է 628894.4 հազ.դրամ,
·  արտաբյուջե 4513.8 հազ.դրամ:

ՀՀ համայնքներում 2011 թվականին աղբահանության և սանիտարական մաքրման աշխատանքները կազմակերպելու և իրականացնելու համար պլանավորվել են ֆինանսական հատկացումներ
· համայնքային բյուջեից 2112735.3 հազ.դրամ, որից փաստացի ծախսվել է  2043306.0 հազ.դրամ,
· արտաբյուջեից 39900.0  հազ.դրամ, որից փաստացի ծախսվել է  6623.77 հազ.դրամ,
· այլ աղբյուրներից 31033.2 հազ.դրամ, որից փաստացի ծախսվել է  39657.1:
ՀՀ համայնքներում 2012 թվականին աղբահանության և սանիտարական մաքրման աշխատանքները կազմակերպելու և իրականացնելու համար պլանավորվել են ֆինանսական հատկացումներ

· համայնքային բյուջեից 2554927. 0 հազ.դրամ, 

· արտաբյուջեից  5673 հազ.դրամ,

· այլ աղբյուրներից 41076.4 հազ.դրամ:
Բնագավառում առկա հիմնախնդիրները
· Համայնքների մեծամասնությունում բացակայում են բնապահպանական, առողջապահական և քաղաքաշինական նվազագույն պահանջներին համապատասխանող աղբավայրեր:

· Գործող աղբավայրերը ցանկապատված չեն և անկառավարելի են: 
Չի իրականացվում աղբավայրերում տեղադրվող թափոնների բաղադրության և ծավալի գրանցում, թափոնների վնասազերծում և հողածածկում, թորանի և գազերի հեռացում, մերձակա մակերևույթային և ստորգետնյա ջրերի մոնիտորինգ և այլ անհրաժեշտ միջոցառումներ:

· Գյուղական համայնքների մեծամասնությունում աղբավայրերը առաջացել են տարերայնորեն առանց համապատասխան փաստաթղթերի և թույլտվությունների առկայության` ինչը հակասում է գործող օրենսդրությանը:

· Աղբավայրերը, հիմնականում, տեղակայված են համայնքների մերձակայքում` բնական գոգավորություններում, ձորերում, ճանապարհների եզրերին, որոշ դեպքերում` գետերի և գետակների ափերին, առաջացնելով բնապահպանական և առողջապահական լուրջ ռիսկեր: 
· Աղբավայրերում կենցաղային թափոնների հետ մեկտեղ տեղադրվում են նաև բժշկական, արդյունաբերական և այլ վտանգավոր թափոններ (օրինակ` մարտկոցներ, ներկեր, քիմիկատներ, սնդիկ պարունակող լամպեր, ներարկիչներ և այլն):

· Անկառավարելի աղբավայրերում և աղբանոցներում թորանի առաջացումը և արտահոսքը բերում է մակերևույթային և ստորգետնյա ջրերի աղտոտմանը:

· Աղբավայրերում հաճախակի տեղի է ունենում թափոնների ինքնայրում, ինչը նպաստում է վտանգավոր նյութերի (դիօքսիններ, ֆուրաններ և այլն) արտանետմանը:

· Աղբավայրերերի անպատշաճ շահագործումը կարող է նպաստել զանազան վարակիչ հիվանդությունների առաջացմանը և տարածմանը` միջատների, կրծողների և այլ կենդանիների միջոցով: 

· Կազմակերպված աղբահանությունը իրականացվում է քաղաքային համայնքներում և մի շարք քաղաքամերձ գյուղական համայնքներում, մինչդեռ գյուղական համայնքների մեծամասնությունում աղբահանության ծառայությունները մատուցվում են անկանոն կամ ընդհանրապես չեն մատուցվում:

· Աղբահանության վճարների հավաքագրման մակարդակը ցածր է:

· Աղբահանության վճարները չեն արտացոլում թափոնների կառավարման (կուտակում, հավաքում, փոխադրում և տեղադրում) համակարգի շահագործման և պահպանման իրական ծախսերը, ինչը բերում է համակարգի թերի ֆինանսավորմանը և խոչընդոտում համակարգի զարգացմանը: Առաջացնում է աղբահանության ծառայությունների սուբսիդավորման անհրաժեշտություն:

· Որոշ գյուղական համայնքներում  աղբահանությունն իրականացվում է համայնքային բյուջեների կամ համայնքների ղեկավարների սեփական միջոցների հաշվին, իսկ աղբահանության վճար բնակչությունից ընդանրապես չի գանձվում:
· Աղբահանության ծառայությունները մատուցվում են ժամանակակից պահանջներին չհամապատասխանող, ֆիզիկապես և բարոյապես մաշված սարքավորումներով և մեխանիզմներով:

· Աղբահանությունը, հիմնականում, իրականացվում է բաց թափքով բեռնատար մեքենաներով կամ կցասայլերով:

· Գյուղական համայնքների մեծամասնությունում կոնտեյներային համակարգ ընդհանրապես ներդրված չէ և թափոնների ժամանակավոր կուտակումն իրականացվում է տնային տնտեսություններին   հարակից կամ գյուղամերձ բաց տարածքներում:

· Կոնտեյներների թիվը և ծավալները հաճախ չեն համապատասխանում առաջացող թափոնների ծավալներին: 

· Մետաղական կոնտեյներները կահավորված չեն կափարիչներով և արագ շարքից դուրս են գալիս:  

· Չի իրականացվում թափոնների տեսակավորում, վերամշակում և կրկնակի օգտագործում:

· Տեղական ինքնակառավարման մարմինները հաճախ ի զորու չեն ինքնուրյուն ապահովել թափոնների կառավարման ոլորոտում գործող օրենսդրությամբ իրենց վրա դրված լիազորությունները (աղբահանության և սանիտարական մաքրման որակի վերահսկում, թափոններ առաջացնող օբյեկտների և առաջացող թափոնների ծավալների գրանցում և այլն): 

· Լիովին և արդյունավետ չեն կիրառվում թափոնները ոչ թույատրված վայրերում տեղադրման համար նախատեսված պատժամիջոցները:

· Գործող աղբավայրերի օրինականացման գործընթացը ժամանակատար և ծախսատար է:

· Բացակայում են նոր օրինական և ժամանակակից պահանջներին համապատասխանող համայնքային և միջհամայնքային աղբավայրերի կառուցման ֆինանսավորման և աջակցության այլ մեխանիզմները:

· Ինստիտուցիոնալ և օրենսդրական շրջանակները դեռևս չեն ստեղծում նպաստավոր պայմաններ համակարգի բարեփոխման համար:
Համակարգի բարեփոխմանն ուղղված  առաջարկվող քայլերը
1. Ստեղծել միջգերատեսչական հանձնաժողով պետական կառավարման համապատասխան մարմինների, ՀՀ մարզպետարանների և Երևանի քաղաքապետարանի  պատասխանատու  ներկայացուցիչների մասնակցությամբ, աղյուսակ 1-ում ներկայացված  տեղեկատվության վերլուծության արդյունքներով բացահայտված խնդիրների կարգավորման  նպատակով առաջարկություններ մշակելու համար՝ առաջնահերթությունը տալով հետևյալ ուղղություններին
· օրենսդրորեն հստակեցնել աղբավայրերի և աղբի վերամշակման ենթակառուցվածքների  ստեղծման և շահագործման համար պատասխանատու մարմինների լիազորությունները,
·  մշակել  համապատասխան իրավական ակտերի նախագծեր, աղբահանության և սանիտարական մաքրման բնագավառի ՀՀ օրենսդրության պահանջների կատարումը ՀՀ բոլոր համայնքներում ապահովելու նպատակով համապատասխան պայմանների (աղբավայրերի, ենթակառուցվածքների, աղբահանության համակարգերի) ստեղծման միջոցառումների (ծրագրերի) մշակում:           
· Կոշտ կենցաղային թափոնների համապարփակ կառավարման ազգային ռազմավարության մշակում:

· Համակարգի կատարելագործմանն ուղղված միջազգային և տեղական 
ներդրումային և գրանտային ծրագրերի համար բարենապաստ պայմանների ստեղծում:

· Կարճաժամկետ հեռանկարում` առավել վտանգավոր աղբավայրերի անհապաղ փակում, իսկ գործող մնացած աղբավայրերում սանիտարական և բնապահպանական նվազագույն պայմանների ապահովում (օրինակ` հողածածկում):

· Երկարաժամկետ հեռանկարում` ժամանակակից պահանջներին 
համապատասխանող սանիտարական մարզային (միջհամայնքնային) աղբավայրերի կառուցում և բոլոր անօրինական և անհամապատասխան աղբավայրերի փակում (ռեկուլտիվացիա):

· Աղբավայրերում տեղադրվող կոշտ կենցաղային թափոնների ծավալների նվազեցմանն ուղղված միջոցառումների (տեսակավորում, վերամշակում և կրկնակի օգտագործում) իրականացում:
· Կոշտ կենցաղային թափոնների կառավարման բնագավառում միջհամայնքային միավորումների ստեղծմանը նպաստող և գործընթացը կարգավորող ինստիտուցիոնալ և օրենսդրական շրջանակների մշակում:

·   Միջհամայնքային միավորումների համար առևտրային բանկերից վարկային միջոցների ստացման հնարավորություններ ստեղծում: 

·   Գործող սակագնային քաղաքականության շրջանակներում բնագավառի ինքնաֆինանսավորման ապահովում (հաշվի առնելով բնակչության համար սակագների մատչելիության շեմը):

· Կոշտ կենցաղային թափոնների կառավարման բնագավառում պետական կառավարման և տեղական ինքնակառավարման մարմինների կարողությունների զարգացում:
· Կոշտ կենցաղային թափոնների կառավարման բնագավառում վերահսկման համակարգի ուժեղացում և խախտումների դեպքում պատժամիջոցների կիրառում: 

·  Աղբահանության ծառայություների որակի բարձրացում:

·  Բնակչության իրազեկման բարձրացում:

·  Իրավական դաշտի զարգացում:
